
क्र सं : ९७
कोड नम्बर : ११४
प्रकाशकः अफ्रिकन स्टोरी बुक इनिशिएटिभ
लेखक : कोर्नेलिअस वाम्बी गुलेरी
चित्राङ्कनकर्ता : मार्लिन विसर
अनुवादक : कृष्णदीप सिग्देल
अनलाइन नेपाली सम्पादक : भिक्टर प्रधान
संयोजकः रिड ग्लोबल
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र विकासका लागि क्रियाशील नेपाल(एड्राड)
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, यशु श्रेष्ठ, ध्रुव घिमिरे ,अद्रीजा अधिकारी र सजनी नौबागे
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम विकास केन्द्र सानोठिमी भक्तपुरबाट सन्दर्भसामग्रीका रूपमा स्वीकृति प्राप्त पुस्तक हो ।)
कथाको सारांस
बोका किन जिद्दीवाल हुने गर्छ भनेर अब तपाईंहरुले थाहा पाउनु हुनेछ ।

कुनै समयमा जख्खु नामको एउटा बोको थियो । ऊ फार्ममा भएका पशुपंक्षीको राजा थियो । उसको जीवन रमाइलोसँग बितिरहेको थियो । एक दिन जख्खुले सबै पशुपंक्षीको भेला डाक्यो ।

“मेरा साथीहरू, आज राती मैले एउटा सपना देखेँ । त्यसैले सबैलाई बोलाएको हुँ,” राजा बोकाले भन्यो । सबै जनावर चुप लागे । उनीहरुले राजाको कुरा ध्यानपूर्वक सुने ।

      [image: ]
    
“मैले सपनामा के देखेँ भने यहाँ कतै पनि खानेकुरा र पानी बाँकी छैन,” राजाले भन्यो । सपनाको कुरा सुनेर सबै जनावर चिन्तित भए । “लौ, अब के गर्ने होला ?” बिरालाले भन्यो ।

कुखुरा र हाँसको दिमागमा एउटा उपाय सुझ्यो । उनीहरूले भने, “हामी सबै प्रत्येकले केही खानेकुरा ल्याएर राजाको भण्डारमा राखौँ ।” अरू जनावरले पनि उनीहरूको उपाय मन पराए ।

राजाले नियम बनायो । उसले भन्यो, “डोरी खोज्नू , अनि जसले खानेकुरा ल्याउँदैन उसलाई डोरीले बाँधेर म भए ठाउँमा ल्याउनू ।”

केही समयपछि फार्ममा नयाँ राजा चुन्ने बेला पशु र पंक्षीले बिरालालाई नयाँ राजा छाने ।

तर बोकाले बिरालोलाई राजा मान्दै मानेन ।
“राजा त म पो हुँ । यहाँ अर्को कुनै राजा छैन । म अरू जनावरले भनेको कुरा मान्दै मान्दिनँ,” उसले भन्यो ।

जनावरहरूले नयाँ राजाको भण्डारमा खानेकुरा ल्याउन थाले । तर बोकाले भने केही पनि ल्याएन ।
“बोका राजा हुँदा हामीले उसले भनेका सबै कुरा मानेका थियौँ । अहिले ऊ चाहिँ नयाँ राजाले भनेको नमान्ने भन्छ । अब के गर्ने होला ?” गाईले भन्यो ।

सबै घरपालुवा जनावर रिसाए । “ऊ हामीभन्दा फरक छु भन्ने ठान्छ,” सबै मुर्मुरिए ।

कुकुरले भन्यो, “ऊ राजा हुँदा मैले उसलाई कति सहयोग गरेँ ! म राती कहिल्यै सुतिनँ । उसलाई सहयोग गर्न म सधैँ ऊसँगै हुन्थेँ ।”

भेडाले भन्यो, “ऊ र उसका पाठापाठीलाई मैले ऊन दिएँ ।”

बङ्गुरले भन्यो, “ऊ राजा हुँदा उसले उसका साथीहरुलाई भनेको म धेरै खञ्चुवा छु रे । तर म त धेरैजसो उसको बारीमा खन्दै वा मकै र कोदो गोड्दै पो हुन्थेँ त ।”

भेडाले सोध्यो, “के रे के रे ? तिमीले धेरै खान्छौ रे ? के ऊ सधैँ राजा भइरहन्छ भन्ने ठानेको छ कि क्या हो ?” भेडाले अझै थप्यो, “ऊ राजा होइन भन्ने कुरा उसलाई नचेताई भएन । ऊ आफूलाई किन यति महत्त्वपूर्ण ठान्छ मैले बुझ्नै सकेको छैन ।”

सबै जनावर भेडाको कुरा सुनेर हाँसे त्यसपछि बोकाले जसरी भए पनि राजा भए ठाउँमा खानेकुरा ल्याउनै पर्नेमा सहमत भए ।
राजा बिरालाले बोकालाई त्यहाँ आउन आदेश दियो ।

बोकालाई लिन जनावरहरू गए । ऊ कुर्सीमा उपरखुट्टी लाएर बसेको थियो । “म बिरालो भएको ठाउँमा जाँदै जान्नँ। मबाहेक यहाँ अरू कुनै राजा छैन । एकपल्ट राजा भएपछि सधैँका लागि भइन्छ,” बोकाले भन्यो ।

“हामी तिमीलाई डोरीले बाँध्छौँ अनि राजा भएको ठाउँमा लैजान्छौँ,” भेडाले भन्यो ।

गाईले बोकालाई आफ्नो पुच्छरमा बाँध्यो । अनि उसले बोकालाई राजाकहाँ लैजान घिसार्न थाल्यो ।
भेडो, हाँस, कुकुर र कुखुरो खुसी हुँदै ताली बजाउन थाले । उनीहरूले चिच्याउँदै भने, “यस्तो जिद्दीवाल बोकालाई राजा भएको ठाउँमा लैजाऔँ ।”

त्यस दिनदेखि कुनै पनि बोकालाई डोरीले तान्यो भने हिँड्नै मान्दैन । उसले अझै पनि आफूलाई राजाकहाँ लैजान लागेको हो कि भन्ने ठान्ने गर्छ ।
यो पुस्तक दृष्टिबिहिन तथा छापा अक्षर पढ्न बाधा भएको विद्यार्थीहरुको लागि तयार पारिएको चौथो स्तरको पहुंचयुक्त पुस्तक हो।
नक्कली बोके राजा

